
Thor Gjermund Eriksen. Govva: Anders Leines , NRK

NRK vástida

Rohttudávda doalai min guhká guhkkálagaid. Muhto vaikke eat 
leat sáhttán bargat ovttas nugo háliidat, de lea NRK jagis 2021 
boahtán lagabui sin geaid ovddas mii bargat. Ii goassige ovdal 
leat mis leamaš oktavuohta eanet olbmuiguin Norggas. Diibmá 
geavahii 92 proseantallmenna álbmogis juohke áidna beaivvi 
ovtta dahje moadde NRK-fálaldaga. Dát lea duođaid hirbmat 
illudahtti lohku. 

Álbmotsáddehahkii mii lea buohkaid várás, ii leat mihkkege 
deháleabbo go ahte olbmot gávdnet, válljejit ja luhttet bures 
dasa maid mii fállat. 

Danne lea okta min mihttomeriin ahte mii dat galgat norga-
laččaid dovdat buoremusat. Dát mearkkaša ahte galgat leat 

lahka ja dovdat visot daid iešguđetlágan olbmuid geat oktiibuot 
leat Norgga álbmot. Dušše dalle sáhttit vástidit barggu ja 
deavdit buohkaid sosiála, kultuvrralaš ja demokráhtalaš dárb-
buid. Dát gáibida ahte olbmotge dovdet ja luhttet NRK:i. Go 
dovdat, geavahit ja luohttit gullet dárkilit oktii. 

Ipsosa stuorra beagginmihtideamis vástidedje 86 proseantta 
ahte sii hirbmat bures dahje viehka bures luhttet NRK:i. Ja dat 
alla luohttevašvuohta lea jeavddalaččat juohkásan beroškeahttá 
sohkabealis, agis dahje geográfalaš gullevašvuođas. 

Máilbmi nuppástuvvá. Mii muosáhat suorggaheami, globalise-
rema ja lassi gilvvu. NRK galgá deaividit ođđa vuordámušaiguin 
ja ođđa dárbbuiguin. Dát gáibida ahte buorádahttit, ođasmahttit 
ja lasihat kvalitehta dađis jođáneappot.  

Min ovddimuš ambišuvdnan lea leat árvvas ja girjás oktasaš 
arenan dakkár dovddastusa ja dohkkeheami vuođul ahte mii 
buohkat leat sierraláganat. Galgat leat arenan oktasaš muosá-
husaide, iešguđet perspektiivvaid juohkimii, sierramielalašvuhtii 
ja digaštallamii. Danne in liiko «eanaš olbmot» dajaldahkii. Dat 
oainnat baskuda oktasaš arena. Mo singuin guđet ellet earálá-
hkai go eanetlohku? 

Go dát čállojuvvo, de lea rohttudávda árgabeaieallimis viimmat 
luoitán eatnašiid. Go servodat giddejuvvui, de rabaimet mii eará 
uvssaid searvevuhtii olbmuiguin. Bovdiimet ságastallamiidda, 
vástideimmet gažaldagaid ja válddiimet vuostá vuorjašumiid. 

Dakkár áiggis goas lea nana eahpesihkarvuohta, áigguimet 
olbmuin dustet dárbbu NRK svarer bokte. Dál lea soahti Ukranias 
fas deattuhan luohtehahtti ja duohta juornalistihka dárbbu. 

In goassige leat garraseappot dovdan ahte NRK váimmus 
lea searvevuohta. In goassige leat dovdan ahte NRK dehálaš 
doaibma lea leamaš deháleabbo. 

Boahtte siidduin sáhtát lohkat eanet mo NRK čovddii doaimmas 
jagis 2021. 

Thor Gjermund Eriksen 
Sáddehathoavda         

NRK galgá leat buohkaid várás. Dát lea diehttelas, muhto ii álki. 
Min servodat šaddá álelassii girjábut ja máilmmiviidosaš fálaldat 
álelassii riggásat.

Jahki 2021 šattai NRK nannoseamos publikumjahkin goassige. 
Norgga álbmogis geavahii 92 proseantta ovtta NRK-fálaldaga 
beaivválaččat. Muhto geavaheapmi ii leat jeavddalaččat 
juohkásan. NRK lea nannoseamos rávisolbmuid gaskkas, ja 
áinnas sin geain lea alla oahppu. Jus boahttevaš jagiid galggaš 
leat seamma áššáigullevaš juohke áidnii, de lea NRK strategiija 
stuorrut eanemusat daid joavkkuin gosa dál illá olaha. Dušše 
dán láhkai sáhttit joatkit leat álbmotsáddehahkan buohkaide 
guđet Norggas ásset.

Jagis mas rohttudávda ja sosiála gáržžideamit bures dovdojedje, 
de leat lihkus hirbmat bures lihkostuvvan dáinna dehálaš 
doaimmain. EBU čađahan riikkaidgaskasaš iskkadeapmi 
čájeha ahte lea čielga čanus gaskal dan mo álbmot geavaha 
álbmotsáddehaga fálaldaga ja demokratiija kvaliteahta. Norgga 
mediaid geavaheapmi hástaluvvo ohpihii garraseappot gilvalit 
riikkaidgaskasaš mediaaktevrraid digitála vuođđolávddiiguin. 

Maiddái jagis 2021 čohkkii NRK stuorát ja uhcit geahččiid, gulda-
leaddjiid ja lohkkiid oktasaš arenaide. Lea leamaš eahpedábálaš 
stuorra diehtojuohkindárbu, muhto duođaid lea leamaš guoim-
muhandárbuge koronarohttudávdda botta. NRK galgá leat 
fárus oččodeamen olbmuid buorebut áddet servodaga, guhtet 
guoimmiset ja iežaset. Danne gaskkusteimmet sihke báikkálaš ja 
máilmmiviidosaš ođđasiid, gelddolaš valáštallandáhpáhusaid ja 
lihkadeaddji kultur- ja guoimmuhanmuosáhusaid. 

Norgalaččat ohcet eanemusat máilmmis. Maid mii ohcat, 
muitala veaháš mas beroštat. Dat golbma čoavddasáni maid 
jagis 2021 norgalaččat eanemusat ohce Googles, ledje “korona”, 
“USA-valget” ja Førstegangstjenesten guoimmuhanráidu. 

BlimE! čohkke juohke jagi máŋggaid čuohteduháhiid máná 
ja nuora oktasaš dánsumii ustitvuođa dihtii. Dás Supernytt 
prográmmajođiheaddjiin Salamatu «Sally» Kamara (olgeš ravddas) 
fárrolaga muhtin BlimE!-dánsejeaddjiiguin. Govva: Hans Otto 
Bordvik; NRK.

Girjás oktasaš arena

Koronarohttudávda sihke bággii ja oaivadii NRK doaimma-
husaid fuomášit eará vugiid mo dehálaš dieđuiguin olahit 
olbmuid. Stuorámus hástalusat ledje valáštallansuorggis. 
Máilmmimeašttirgilvu muohtavaláštallamis paradoaimma-
headdjiide bissehuvvui, ja nu maiddái visot máilmmicupčieras-
tallamat Norggas. NM-veka ja moanat luođuvaláštallanlági-
deamitge fertejedje loahpahuvvot rohttudávdda geažil. NRK 
Sportens mielbargiin sirdojuvvo máŋggas dan oktilis ja gáibi-
deaddji ođasbargui. Dehálaš journalisttalaš prošeaktan lei muđui 
muitalit migrántabargiid diliid birra Qataras spábbačiekčan-MM 
huksema oktavuođas. 

NRK galgá leat njunnošis ođđasiin ja álohii luohtehahttin. Dát 
lea leamaš hirbmat dehálaš dákkár áiggis goas álohii eanebut 
vižžet ođđasiid sosiála mediain, ja álelassii dávjjit fuobmájit 
ahte dat eai leat luohtehahttit. Olahan dihtii buohkaid geat 
Norggas ásset, de leat čoavdán ođasdoaimma hirbmat máŋg-
galágan lávdehámiin. Lea nana stuorra gaska gaskal Supernytt 
ja Dagsrevyen, gaskal NRK Snapchat ja NRK P2 Politisk kvarter, 
gaskal guovlluođđasiid ja Urix. NRK.no lea fállan ođasteami 
birra jándora, ja Dagsnytt 18, Debatten ja dokumentárat leat 
čiekŋalassii čákŋan. Buot dát fálaldagat oktiibuot leat min 
nákcehahttán olahit govdadit dehálaš servodatdieđuiguin 
ereliiggánis dilálašvuođaid áigge. 

Stuorradiggeválggat

Válggaid birra muitalit lea NRK doaimma váimmus. Gáibida 
searaid leat veahkkin dasa ahte olles álbmot oažžu doarvái 
dieđuid vai sáhtášii searvat demokráhtalaš proseassain. NRK:s 
lea okta daid stuorámus redakšuvnnalaš bargguin čuovvut 
válgagičču. Jagis 2021 lágideimmet moanaid álbmotčoahkkimiid 
ja ovttasbarggaimet lahkalaga báikkálaš mediaiguin. Stuorra 
njuolggosáddagat orrot ain dehálaččat. Badjel miljovnna 
TV-geahčči besse válgaija oaidnit válgaprognoasaid NRK1:s dii. 
21 válgaija.

Ovddeš gieldda- ja stuorradiggeválggain diehtit ahte máŋga 
nuora eai ádde mii politihkka lea, ja rahčet bellodagaid 
earuheamen. Válgaoassálastin lea unnimus 20-24 jahkásaččaid 
gaskkas, namalassii sin geat nuppi geardde besset jienastit. Sii 
háliidit ahte politihka ja válljenvuogádaga galggašii álkidit čilget 
ja buktit ovdan neutrála vuogi mielde. NRK lea máŋggaid jagiid 
olahan ollugiid Valgomateniin, mii ofelastá guđe bellodagain 
lea eanemus ovttaoaivilis. Jagis 2021 almmuheimmet lassin vel 
Bellodatofelačča, ain njuolgadat vástádusa nuorra válljejeaddjiid 
dárbbuide. Dás sáhtte válljejeaddjit stivret gaskal bellodat- ja 
fáddásiidduid, vai álkidit besse buohtastahttit bellodagaid 
oaiviliid ja čilgehahttit sániid ja dajaldagaid. Bellodatofelaš 
ráhkaduvvui girjegillii, ođđadárogillii ja davvisámegillii ja oaččui 
olles 5 miljon siidočájehemiid. 

Čájehangovva bellodatjođiheaddjiávžžuhussii 
NRK TV:s. Govva: NRK.     

Máhttoministaris Tonje Brennas jearai Sjukt mange spørsmål 
prográmmajođiheaddji Astrid Randen. Govva: NRK.

Bellodatoferlaš nrk.no:s. Govva: NRK.

Eará viggamuš olahan dihtii nuorra válljejeaddjiid lei Sjukt 
mange spørsmål. Buot dáža bellodatnjunnošat ožžo guossi 
ruoktot, ja čájehedje iežaset eará beliid. KÁB-jođiheaddji 
čiekčalattai báikkálaš spábbačiekčanbánas, OB-jođiheaddji 
čájehii iežas hervejuvvon juovlabeavdeliinniid, SG-jođiheaddji 
muitalii ahte ballá leat čázis ja BR-jođiheaddji čájehii mo son 
oađđá spiikkármáhta alde, Gaskal 480 ja 560 000 geahčči 
oidne dáid osiid ja dat geavahuvvo skuvlaluohkáid oahpahusas 
riikka miehtá.

Galgá leat oadjebas politihkalaččat jienádit. Miehtá stuorra-
diggeválljejumiid áigge lei NRK Svarer dehálaš fálaldat sihke 
neahtas, sosiála mediain ja sáddagiin. Vástidit olbmuid, sihke 
sin dárbbuid ektui ja gažaldagaide mat sis ležžet, lea justa 
NRK váimmusdoaibma. Publikumságastallan lassánii sakka 
jeavddalaš lonohallamiid bokte, go olbmot besse jearahit sihke 
politihkalaš ja fágalaš čehpiid ja journalisttaid. Olbmuid gažal-
dagatge váikkuhedje journalistihka.

Rapper Kamelen lea fánssaid ovddas Haik 
musihkkaprográmmas. Govva: Tore Zakariassen. 

Sosiála ja kultuvrralaš dárbbut 

NRK galgá velá olbmuide lasihit ipmárdusa eará olbmuid 
eallimii, eallingeardái ja eallinoidnui. Mii galggašeimmet 
geahpedit ovdagáttuid ja lasihit gierdilvuođa eará birrasi-
idda go daidda main mii ieža eallit. Vai lihkostuvašeimmet 
galggašeimmet árgabeaivvis beassat leat hui lahka olbmuid. 
Ikke spør om det njealját áigodagas ledje oasit juvdálaččaid, 
norgalaš romolbmuid ja sápmelaččaid birra. Muslimalaš Id 
allabasiid birra čuvgen ja nugo Festen etter fasten ja Brobryggere 
prográmmat lasihit kultuvrralaš áddejumi ja gierdilvuođa. NRK 
Supera fáddábeaivvit ledje mánáid oskufriddjavuođa birra. 
Fáddábeivviid ulbmilin lei čuvget ahte sáhttá oskkut masa dal 
dáhtoš, dahje ii oppanassiige. Selma og jakten på den perfekte 
tro ráiddus muitaledje máŋga máná ja nuora mo sii bálvalit sin 
máŋggalágan oskkoldaga.

Miellaláhkegovva Rådebank 2. áigodagas. 
Govva: Max Emanuelson.

Ipmárdusa gal sáhttá oažžut máŋgga láhkai. Jagis 2021 
oinniimet ahte drámáráiddut nugo Rådebank 2 ja Lik meg 
gažadedje servodaga birra ja bohciidahtte digaštallama. 
Dákkár buvttadeamit norgga duođalašvuođa vuođul, čájehit 
mo drámášáŋŋerge sáhttá dehálaš fáttáid digaštallagahttit. 
Rådebank 2 šattai máŋgasa liiban hállat nuorra gánddaid 
mentála dearvvašvuođa birra. Ráidu vuittii golbma Gullruten-
bálkkašumi, šattai NRK:s dat mii lea eanemusat rávdnjejuvvon 
goassige ja badjel miljon olbmo leat dan geahččan. NRK 
Supera jahkásaš ustitvuođakampánja, BlimE!-dánsa, čohkkii 
skuvlamánáid Norggas. Jagis 2021 šattai BlimE!-dánsa ekspor-
tagálvun. EBU-ovttasbarggu bokte ráhkaduvvo dánsavideot 
mánáid várás máŋgga eurohpálaš riikkain. 

NRK investere, buvttada, almmuha ja olaha kultursisdoaluin 
eanebuid go oktage eará oasálaš Norggas. Jagis 2021 oaččui 
ođđa Munchmusea rahpan Oslos buori saji. Vi flytter Munch 
dokumeantáraráidu čuovui proseassa Muncha vearditmeahttun 

bargguid sirdima Tøyenis Bjørvikai. Ráidu čájehii veaháš mo 
geavai ja muitalii mii dárbbašuvvo go áiggošii cegget stuorra ja 
dehálaš dáiddamusea. 

Máŋggat birrasat vigget bivnnuhahttit norgalaš musihka. 
Uhcimusat 40 proseantta musihkas mii čuojahuvvo NRK P1, 
NRK P2 ja NRK P3 kanálain galgá leat norgalaš musihkka. Dát 
gáibádus devdojuvvui buori muniin. Buot váldokanálat leat jagis 
2021 čuojahan olu norgalaš musihka. Jus geahčastat NRK P3:i, de 
lei kanálas badjel 59 proseantta norggaoassi. Dát lea olahus, ja 
eanet go ovddit jagi. 

Norgga musihkkafestiválat gaskkustuvvo Feriesommer ráiddus 
NRK TV:s. NRK P3 Urørt fálaldat attii máŋgga ođđa taleantii 
liibba oidnot miehtá Norgga. NRK livemusihka buvttade-
miin, sihke Lindmo, KORK, P3 Gull, HAIK, MGP ja Stjernekamp 
prográmmain čohkkejuvvo 2 800 oasi nrk.no/musikkii. Dáid 
čájehemiid čuovvulit rávvagat ođđa sisdoalus artistta, šaŋŋera ja 
áigeguovdilvuođa vuođul.

NRK ollislaš beaivválaš fálaldat álbmogis 12 jagi +

Álbmogis geavahii 92 proseantta ovtta dahje moadde NRK 
fálaldaga juohke áidna beaivvi jagis 2021. Dát lea alimus mii 
goassige lea mihtiduvvon.

Gáldu: Kantar F&M NRK ovddas

Smávit ja stuorát searvevuođat

Lávvardateahkediid beasai Maskorama fas joatkit NRK1:s ovttain 
áigodagain. Ođđa interakšunelemeanttaid bierggastemiin 
geasuhii dát máŋggaid mánnábearrašiid. Stuorámus geahččiid-
menestussan lei datte Førstegangstjenesten Herman Flesvigain. 
Skábmamánus ja juovlamánus beasaimet fas dan militearavuđot 
humorráiddus oaidnit Tanja-Laila Gaup, Ola Halvorsen, Ahre-
Ketil Lillehagen ja buohkaid earáid.  

19 ođđa drámáráidduin lei vuosttaščájáhus NRK máŋgga 
lávddiin. Nuppi áigodagas olahii Exit finánsadrámá gaskame-
arálaččat badjel 1,8 miljon geahčči. Juovlamánu 24. beaivvi 
čuvvo lagabui 800 000 máná ja rávesolbmo Luka ja su ustibiid 
dan máđohis juovlamáidnasis Kristiania magiske Tivolitheater. 

Mii eallit girjás ja máŋggakultuvrralaš Norggas. Gokko ovdal 
ráhkadeimmet deaivilis fálaldagaid sierranas joavkkuide, 
fuolahat dál ahte girjáivuohta lea sisdoalus lunddolaš oassin. 
Buohkat galget dovdat ahte fátmmastuvvojit ja oidnojit. 
Mediafierpmádaga aiddoálggahuvvon Girjáivuođabálkkašupmi 
geigejuvvui diibmá NRK:i ja NRK TV vuittii DOGA innovašun-
bálkkašumi universála hábmema ovddas. Bálvalusaiguin nugo 
teksten, oaidnotulkon ja mearkagielladulkon váfisteimmet ahte 
NRK sáhttet geavahit buohkat guđet Norggas ásset, beroške-
ahttá oainnus, gulus ja fysalaš dahje kognitiivva gálggain. 

NRK ja TV2 juogadedje EM spábbačiekčama 
vuoigatvuođaid. Dá leat guktui 
mediaviesuid prográmmajođiheaddjit ja 
ekspeartakommentatorat čoahkis. Gurut 
bealde olgeš guvlui: Carina Olset (NRK), 
Erik Thorstvedt (TV2), Ingrid Halstensen  
(TV 2 ja Carl-Erik Torp (NRK).

Jahki 2021 šattai paradigmamolsuma jahkin das maid áinnas 
máinnašat jiena gollejahkin. Rádio lea dat media mii maŋimuš 
digitaliserejuvvui, nana viiddiduvvon fálaldagain DAB bokte. Dat 
lea velá dávjá máinnašuvvon sekundearamedian, go olbmot 
guldalettiin áinnas barget vel eará. Dát čilge manne rádio lea dat 
árbevirolaš media man geavahus uhcimusat njiedjá. Seammás 
lassána podkasta guldaleapmi. Danne duostat čuoččuhit ahte 
dál leat jiena golleagis. 

Badjel 20 jagi dassái almmuhii Apple iežas vuosttaš iPod ja bijai 
dan vuođul teknologiija dási dasa mii dál lea bisson podkast 
namas. Das rájes lea teknologiija leamaš rabas ja nuvttá. Eanaš 
podkastat, NRKge, leat danne leamaš olámuttus máŋggaid 
iešguđetlágan bálvalusain dahje appain. 

2021 giđa nuppástuvvui dát nuvttá málle go sihke Spotify 
ja Apple dikte sáhttit máksit podkastaid ovddas sin appaid 
siste. Sullii oktanaga almmuhuvvo Norggas guokte ođđa 
abonnemeantabálvalusa podkasta várás; Schibsted PodMe ja 
dánskalaš Podimo.

Jietnasisdoallu dađis laktása máksimii ja eksklusiivitehtii sierra 
lávddiide, nugo diehtit lea rávdnjebálvalusain mahkáš Nettflix. 

Mii guldalat ovttas

NRK vuittii Prix Radio buot 
podkastbálkkašumiid. Dás lea Med 
all respekt vuostáváldán buoremus 
guoimmuhanpodkasta bálkkašumi.  
Govva: Tor Erik Schrøder, Foreningen 
Radiodager.

Dát váikkuha visot jietnasuorggi, oktan NRK:in. Soahti beljiid 
alde ii leat šat dan birra ahte makkár sisdoalu válljet, muhto 
maiddái guđe appas válljet guldalit. 

NRK galgá redakšuvnnalaččat leat sorjjasmeahttun ja sisdoallu 
maid fállat galgá leat buohkaide olámuttus. Šállošahttin eai 
álohii doahttaluvvo dát dehálaš prinsihpat. NRK-sisdoallu lea 
moanaid dilálašvuođain redigerejuvvon dahje sensurerejuvvon 
goalmmátbeali lávddis.

Go nannet almmuhanlávddiideamet, de eat leat nu sorjavaččat 
earáin. Galgat čeahpput čájehit olbmuide ahte mis lea iežamet 
appa, NRK Radio, gos álohii sáhttá gullat sisdoalu máinnuske-
ahttá ja sensurerekeahttá. Dát lea maiddái mearrideaddjin 
váfistit ahte olahat olbmuid buot min fálaldagain. Dán sáhttit 
dahkat dušše lávddisteamet. Kommersiealla oasálaččat gal 
álohii vuoruhit nannet stuorámusa ja bivnnuheamosa. 

Jagis 2021 ražasteimmet dan ovdii ahte eanebut fuomášit 
NRK Radio. Muhtin podkastat almmuhuvvo NRK Radios 
vahku árabut go goalmmátbeallebálvalusain. Eará podkastat, 
nugo Maskorama-podkasta ja Julestemning med Live og Ronny 
almmuhuvvo sierra NRK Radios. Dáid geažil lassánedje 13 
proseantta eanet beaivválaš áidnalunddot geavaheaddji jagis 
2021 jagi 2020 ektui. Buot publikumosiin lea leamaš lassáneapmi 
earret nuppelotjahkásaččaid beales. Dán ahkejoavkkus lea 
Spotify áibbas ráđđejeaddjin. 80 proseantta norgalaš nuppe-
lotjahkásaččat geavahit beaivválaččat Spotify, ja dušše okta 
proseanta nuppelotjahkásaččain Norggas geavahit NRK Radio 
juohke beaivvi. 

Podkast lea ain hui nuorra fenomena. Jagis 2021 ledje sis geat 
vahkkosaččat guldaledje podkasta 70 proseantta vuollel 40 
jahkásaččat, ja 70 proseantta fas rádio guldaleaddjit ledje badjel 
40 jahkásaččat. 

Olahan dihtii jietnasuorggi álbmotsáddehatdoaimma ovddas-
guvlui lea danne áibbas dárbbašlaš garrasit bargat podkasta 
ektui. Dalle leage mearrideaddjin ahte lihkostuvvat fidnet vel 
eanet geavaheaddjiid NRK Radioi. Čiekŋudeapmi, fákta ja histor-
jámuitaleaddji jietnasisdoallu lea laskan podkasta ovdii, nuorra 
guldaleaddjiid gaskkasge. Dás lea NRK Hele historien, Historier 
fra virkeligheten, Burde være pensum ja Oppdatert daid bivnnuhe-
apmosiid gaskkas mat min olahahttet ođđa guldalanjoavkkuid 
govda jietnagirjáivuođain. 

Namuhan veara lea velá ahte Sami horror podkastas leat 
seamma olu guldaleaddjit go Norgga bivnnuheamos podkastas 
dan ektui galle sámegielhálli mis leat Norggas. 

2021 čavčča ovttasbarggai Radiodager vuosttaš geardde 
Podkastservviin fágaprográmma ja bálkkašumiid juohkimii 
dáfus. Bálkkašumiid juohkimis, Prix Radio, vuittii NRK buot 
bálkkašumiid podkastsurggiin. 

• Jagáš podkast: Hele historien – NRK Radio
• Jagáš podkastprográmmajođiheaddji(it)- Joachim Førsund – NRK 
• Jagáš guoimmuhanpodkast: Med all respekt – NRK Radio
• Jagáš fáktavuđot podkast: Hele historien om 22. juli – NRK Radio 

Dehálaš viggamušat podkastas jagis 2021

NRK áŋgiruššá eanaš šáŋŋeriin govda kvaliteahttafáladagaid 
ovdii. Dá leat muhtin ráje podkastain maid doaivvošeimmet 
olbmot válljejit boahttevaš jagiinge. Ođđa jagis 2021 
leat mihttejuvvon:

Dokumentára
Hele historien, Historier fra virkeligheten

Ođđasat ja áigeguovdilat 
Oppdatert, Krig og fred, Popcorn og politikk  

Máhtolašvuohta 
Abels Tårn, Ekko, Samfunnspodden, Burde være pensum 

Leaika ja guoimmuheapmi 
Med all respekt, Lørdagsrådet, Karakter, Berrum og Beyer snakker 
om greier, Lindmo & co, The Kåss Furuseths, Sami horror 

Mánát 
Fantorangens lydmysterier 

Eallinvuohki ja olbmuidgaskasaš gaskavuođat 
Havarikommisjonen, Sorgens kapittel, Mitt liv med hund, SOS 
Nødtelefonen 

Álbmotdearvvašvuohta, aktivitehta ja hárjehallan 
God bedring, I karantene 

Eallinoaidnu 
Da jeg ble meg, Etikketaten 

Nuorra 
Unormal, Pålogga 

Kultuvra 
Norsken, svensken og dansken, Musikkrommet

Valáštallan 
I det lange løp, Heia fotball 

Historjá 
Norgeshistorie, Kongerekka 

Drámá 
Revnen 

Berrum & Beyer Snakker om greier.  
Govva: NRK.

Suoidnemánu 22. b., terrora birra 
mii suorggahii Norgga ja máilmmi 
suoidnemánu 22.b. 2011. Govva: NRK. 

Popkorn og politikk – áigu fasket 
guldaleaddjiid politihkalaš drámáin. 
Govva: NRK.

Prográmmajođiheaddji Vegard Larsen 
deaivvada olbmuiguin geain leat 
doarvái višuvnnat, dáhttu ja háliidus 
ja ohcá vástádusa dasa ahte gos sin 
riehkadanvuoibmi vuolgá. Govva: NRK.

Sorgens kapittel bihtás hálešta Karen 
Marie Berg olbmuiguin guđet leat massán 
ráhkkása. Govva: NRK.

SOS Nødtelefonen muitala mii geavvá 
ovdal, dan botta ja maŋŋil vuorbečuohcci 
lihkohisvuođaid. Govva: NRK.  

Párraterapevttat čiekŋudit dasa mii oktii 
lei lihkolaš ráhkesvuođaáigi, ja geahččalit 
gávnnahit manne gaskavuohta bieđganii. 
Govva: NRK.

Jierbmás olbmot juogadit máhtolašvuođa 
mii dus áinnas galggašii leat dás Burde vært 
pensum. Govva: NRK.

Fantorangen ja Pivi gullaba ártegis jienaid 
dás Fantorangens lydmysterier. Govva: NRK.

Ronny Brede Aase ja Live Nelvik addiba 
olles Norgii Julestemning. Govva: NRK.

Beanahárjehalli Maren Teien Rørvik ságasta 
dovddus olbmuiguin Mitt liv med hund 
prográmmas. Govva: NRK.

Jietna čohkkejuvvon 

Oaidnit ahte leat buorit synergiijat gaskal árbevirolaš rádio ja 
podkasta. Dát guokte fálaldaga ealliba ovttas mielahis bures ja 
nanneba nubbi nuppi. Muhtin sisdoallu doaibmá buoremusat 
podkastas, eará fas buoremusat rádios. Juleradio lea máŋggaid 
jagiid leamaš áibbas erenoamáš guldalanvierrun mii skáb-
mamánus ja juovlamánus garrasit nuppástuhttá guldalanmálle. 
Dás lea NRK válljen fállat guldaleaddjiide juovlamusihka NRK 
Superis ja NRK Klassiskas. Jagis 2021 oaččuimet áigái velá áibbas 
ođđa ovdajuovlafálaldaga Julestemning med Live og Ronny. 
Juovlamánus šattai dát Norgga bivnnuheamos podkast, muhto 
olahii seamma galle guldaleaddji NRK P1:s. 

NRK:s lea sisdoallu mii doaibmá sihke rádios ja podkastas, 
nugo Lørdagsrådet, Drivkraft, Med All respekt, Popkorn og politikk 
ja Spørretimen i Ekko. Muhtimat dáin leat rádios álggahuvvon, 
earát podkastan.

Kompass- redakšuvdna Tyholtas ordne sisdoalu dáidda NRK P2, 
NRK P21 ja podkast. 

NRK Radios lea sisdoallu sisdoallu, guldaleaddjit válljejit sihke 
njuolgga rádio ja podkast. Ovttas dat fállet oktasaš jietnavásá-
husa boahttevuhtii. 

Rádio 

Rádioguldaleapmi lea vuosttažettiin hirbmat stáđis, sihke 
guldaleaddjilogu ja guldalanáiggi dáfus. Dát lea fuomášahtti 
podkastovdáneapmi ja čájeha mo rádio ja podkast deivet 
máŋggalágan dárbbuid ja modusa ja devdet nubbi nuppi. 

Jagis 2020 massiimet máŋga guldaleaddji nuppelotjahkásaččaid 
gaskkas, guldaleaddjiid geat eai oro stuorragávpogiin ja geain 
ii leat alit oahppu. Dán leat guovdilasti ja dihtomielalaččat 
geahččalan jorgalahttit, ja dat lea ábuhan. Jagi 2020 rájes 
2021 rádjai nanniimet dán guldaleaddjijoavkku márkanoasi. 
Erenoamážit NRK P2 ja NRK mP3 leat maŋimuš jagi laskan. 
Vaikke leatge hui guovttelágan kanálat, de leat guktot hirbmat 
čielga kanálat, mat vástidit konkrehta dárbbuid. Dieđát maid 
oaččut go válljet dáid kanálaid. Sirdit DAB:i lea guldalanvuogi 
nuppástuhttán. Ovdal guldaledje eanet oiddotkanálaset. Dál 
leat guldaleaddjiin gaskamearálaččat golbma rádiokanála 
maid guldalit.

NRK lea olu bargan kanálaid ovddidemiin, vai dat eanet devdet 
nubbi nuppi. NRK rádiokanálaid prográmmajođiheaddjit 
čujuhit daid nuppiid kanálaide, man geažil guldaleaddjit 
dovdet ollislaččabut jietnafálaldaga. Mis ii leat okta sierra 
rádiokanála mii dutnje fállá dan maid áiggis áigái dárbbašat, 
muhto galggat gávdnat dan maid áiggis áigái dárbbašat muhtin 
NRK rádiokanálas. Dás lea NRK Nyheter buorre ovdamearkan. 
Rohttudávdda botta lea guldaleaddjiid ođasdárbu leamaš 
eanet go ovdal. Go leat dehálaš nuppástusat ođđasiid dáfus, 
de ođastuvvo dát oanehaččat daid eará kanálain, mat de fas 
čujuhit NRK Nyheterii dađisdaga ođastemiide dahje preassa-
konferánssaide. Dát lea kanála viiddidan, nuorra guldaleaddjiid 
gaskkasge. Seamma leat oaidnán NRK Sport:in. Mis leat eanet 
valáštallanvuoigatvuođat čatnasan jitnii go TV:i. OL geassit 
lasihii hirbmadit NRK Sport rádiokanála geavahemi, mii OL botta 
lei Norgga stuorámus rádiokanálaid gaskkas. 

Podkasta ja jiena lassi kommersiála beroštumi geažil, lea NRK 
massán gilvaleaddjiide máŋga min stuorra rádioprofiillain. 
Danne fertiimet nannet NRK vieru ahte ođđa taleanttaid 
oahpahat. Dát lea oaččuhan eanet ođđa lávddiid NRK P3:s 
main galggašii diktit oidnosii ja ovddidit ođđa taleanttaid, nugo 
geasseáŋgiruššan ja vahkkosaš prográmma Lekekassa. 

Dasto leat joatkán bargamin čiekŋudeaddji kultuvrra ja servo-
datsisdoalu oažžut olámuddui NRK P2:s oktan máŋggain vuost-
taščájálmasain jagis 2021, nugo Musikklivet mii čohkke dan vahku 
deháleamosa musihkkasuorggis ja Språksnakk Klaus Sonstadain 
guhte jođiha panela mas leat sihke gielladutkit ja eará guossit 
geat beroštit gielas ja giellaovddideamis. Helgemorgen álgga-
heapmi Romssas lea leamaš hirbmat menestussan mii lea 
lasihan miehtá riikka gálduid ja perspektiivvaid. Jagis 2021 lei 
mis vuosttaščájáhus Kompass árvo- ja eallinoaidnoprográmmas 
Troanddimis. Čakčat lei Musikklivet prográmmasge vuost-
taščájáhus NRK P2:s.   

Oktiibuot galle minuvtta beaivválaš guldalanáigi rádios

Norggas lea rádioguldaleapmi stáđis

Gáldu: Nielsen TEAM PPM

Beaivválaš sáddagat podkastaas

Podkasta guldaleapmi lassána

Gáldu: Kantar F&M

NRK profiilaiskkadeapmi

NRK profiilaiskkadeapmi čájeha ahte publikumas lea mearehis 
alla luohttámuš NRK:i ja oaivvildit ahte NRK čoavdá álbmotsád-
dehatdoaimma buori vuogi mielde (boarrasat go 15 jahkásaččat 
olles álbmogis)

Gáldu: Profilundersøkelsen, 
Norstat NRK ovddas

NRK lea sajis miehtá riikka ja 42 iešguđet báikkiin Norggas. Dát 
lea dehálaš jus galggaš gokčat govdodaga ja girjáivuođa min 
guhkes riikkas, ja áibbas mearrideaddjin olahit stuorát ja uhcit 
ođasáššiid, sihke jođánit ja viidát. 

Guovlludivišuvnnas lea golmmaoasát doaibma; ráhkadit miehtá 
riikka ođđasiid nationála lávddiide, addit regiovnnalaš fálaldaga 
ja buvttadit nationála sisdoalu moanaid šáŋŋeriin. Buvttadeamit 
leat buot almmuhanlávddiin. Divišuvnnas lea erenoamáš 
ovddasvástádus norgga árgabeaivvi eallinoainnus, diehtagis, 
dálkkádagas, luonddus ja fearániin. 

Min ipmárdus báikkálaš diliide ja máhtolašvuohta álbmoga birra 
lea vearditmeahttun resursan go journalistihka ja publikumsis-
doalu galgá ráhkkanit ja hábmet. Sisdoallobuvttadeapmi miehtá 
riikkas miehtá riikii buktá eará perspektiivvaid ja jienaid norgga 
servodatdigaštallamii ja dahká ahte sáhttit čájehit olles Norgga. 

Mii geahččat norgga  
siskkabealde

Borgny ja Roald Mathisen Husøyas 
Nordlánddas. Govva: NRK

NRK lea sajis miehtá Norgga. Govva: NRK

TV girjás sisdoallobuvttadeapmis leat ovdamearkkat 
Symesterskapet, Eides språksjov, Bamselegen, Gjør det sjøl 
ja Ikke gjør dette mot klimaet. Rádios leat ođđa fálaldagat 
nugo Lørdagsliv, Kompass ja Helgemorgen lasihuvvon dan 
maŋimuš áigodagas.

Áigeguovdilis sátta Helgemorgen sáddejuvvo Romssas ja fállá 
guldaleaddjiide beroštahtti ja oaivadeaddji journalistihka mas 
nannosit molsašuvvet miehtá riikka jienat, perspektiivvat 
ja vásáhusat.

Helgemorgen sisdoalu čoavddasánit leat čikŋodat, duogáš, 
ođđa máhtolašvuohta, buorit olbmodeaivvadeamit, imaštallan 
ja smiehttan.

Norges tøffeste 

Ustitvuohta, irggástallan, gatnjalat ja issoras bargu. Norges 
tøffeste vuosttaš oasi 3. áigodat illudii badjel miljovnna 
geahččiid, ja čájehii midjiide ahte sáhttet leat máŋga vuogi 
leat duostil. Heaittihuvvon oljovuođđolávdi šattai dállun 10 
oasseváldái guđet liikojedje iežaset barggahit, ja prográm-
majođiheaddji Jørgine Massa Vasstrand lei árpmuheapme. 
Beasaimet oaidnit ahte sihke dánsejeaddjiin, crossfiteriin ja 
dødseriin lea beahtu siste go lea gilvaleamis sáhka. Muhto 
guhte eanemus hirpmástuhtii soittii leat guolásteaddji Isak 
Dreyer guhte loahpas fidnii ánssášuvvon vuoittu. 

Guolásteaddji Isak Dreyer vuittii Norges 
tøffeste 3. áigodaga. Govva: Erlend Lånke 
Solbu, NRK.

Guovlludivišuvdna doaimmahii jagis 2021 
beali buot NRK almmuhan neahttaáššiin 
ja NRK.no ovdasiiddu buot áššiin fas 45 
proseantta. Dagsrevyena sáddenáiggis lei  
25 proseantta guovllukantuvrrain ja 
hirbmat ollu NRK P1 ja NRK P1+ sisdoallu 
ráhkaduvvo eará sajis go Oslos.

Ođđahutki juornalistihkka

Diimmá okta stuorra prošeavttain lei Den store folkevandringa. 
Dát lei ovttasbargoprošeakta gaskal NRK, Landslaget for 
lokalaviser (LLA) ja Senter for undersøkende juornalistikk (SUJO). 
Gosa olbmot fárrejit ja mo fárrenrávdnji nuppástuhttá min riikka, 
lea suorgi mas lea váilon guorahalli journalistihkka. Oktasaš 
researcha vuođul almmuhedje 68 báikeáviissa ja NRK badjel 600 
ášši moatti mánus 2021 giđa. Norggas ii leat dákkár prošeakta 
goassige ovdal čađahuvvon.  

Dat badjel 600 ášši mat čuovvuluvvo, fuomášuvvo báike-
gottiin miehtá Norgga. Journalistihkka digáštalahii ja 
nuppástuhtii máŋgga gieldda, ja NRK ráhkadii áššiid main olahii 
ollugiid riikkas.

Ođasdoaibma

Min álbmotsáddehatdoaimmas lea ođasolaheapmi áibbas 
guovddážis. Dat stuorra ođasáššit jagis 2021 almmuhuvvo 
guhkit áiggi, ja máŋggas dain vuhttojit ain sihke báikegottiin 
ja olles riikkas. Dat hirpmus láireuđas justa ovdalaš 2020 
ođđajagi vuhttui ođđasiin guhká nuppi jagis ja váikkuhusat ja 
raporttat leat ain dehálaš ođasávdnasat. Ođđasat leat earret 
eará fas digaštahttán huksemiid birra daid guovlluin gos lea 
hirbmadit láirá.

Vihtta soaittáhagas olbmo goddin golggotmánus Kongsbergas 
suorggahii olles riikka. Solberga ráđđehusa molsun Støre ráđđe-
hussii čuozai dát drámá. Earret ođđasiin sáddiimet čuovvovaš 
sotnabeaivvi morašipmilbálvalusa Kongsbergas. 

Muhtin doaktára boasttučuohpadeamit ja mo buohcceviessu 
sáhtii ná diktit mannat guhkes áiggi, vuhttui ođđasiin mátta 
Norggas miehtá jagi, muhto ášši birra gal le golbma jagi bures 
almmuhuvvon riikadásisge. Oktanuppelogi jagi beasai doavttir 
bargat ortopedan, vaikke ii lean dakkár. Boasttučuohpadeamit 
lápmašuhtte máŋga divššohasa, ja soapmásat jápme boast-
tudivššu geažil. Áššit leat dearvvašvuođadoaimmas almmus-
tahttán bargodábiin duođalaš beahttima. NRK albmademiid 
maŋŋil ferte Sørlandet buohcceviessu máksit miljon ruvdnosaš 
fitnodatsáhku ja doaktára leat bolesat dutkamin. NRK Sørlandet 
vuostáválddii jagis 2020 SKUP-diploma albmademiid dihtii.

Rohttudávda báinnii ođassuorggi dán jagige, ja stuorradigge-
válga lei bures oidnosis ođđasiin. Dáid áššiide leat bidjan olu 
návccaid, mat leat min geavaheaddjiide dehálaččat ja vurdo-
juvvo ahte mii leat dain njunnošis.

Anna Szalaj ja Piotr Waclawski leat 
ovdamearkkat sisafárrejeaddjiide 
guđet bisuhit olmmošlogu norgga 
giliin. Govva: Andreas Lekang, NRK.

Fearánat Norggas

Norgalaš árgabeaivvi čiekŋudanáššit leat NRK:s áŋgi-
ruššansuorgin. Guokte fearána goabbatge sajis Norggas 
beroštahtte ollugiid. 

Mo sáhttá soames iežas ásodagas veallát jábmán ovcci jagi 
almmá ovttage fuomáškeahttá? Dát lei vuolggasadjin dan 
artihkkalii mii digaštallojuvvui riikadásis ja mii lohkkojuvvui 
masá miljon geardde. Ná álgá fearán: 

«Guokte miljárdda olbmo gehčče prinssa Williama ja Kate 
náitaleami jagis 2011. Ii oktage dieđe ahte dagaigo Michael maid 
nu, ásodagastis muhtin sajis Oslos. Bolesat navdet su jábmán 
dán beaivvi.

Golle ovcci jagi ovdalgo su uvssa rahpe.”

Olles ovcci jagi son veallái jábmán ránes blohkas nuortan Oslos. 
Ii oktage su váillahan ja teknologiija mas ihcalassii geassá ruđa 
báŋkkus ja digitála čovdosat dagahedje ahte ii oktage várohan 
maidege. Mielkepáhkka lea bolesa vuođđu cealkit goas son 
jámii. Čieža jagi maŋŋil su jápmima bisseha NAV su boarrásii-
druđa, go eai ožžon suinna oktavuođa.

Čilgemeahttun dáhpáhus duoddaris

Muohtaskohterlihkohisvuohta Finnmárkoduoddaris lea maiddái 
imaštahttán. Guokte albmá njeaiga vuddjojuvvui eahpečielga 
dilálašvuođain. Leago duođaid nu ahte ii oktage muitte 
maidege, vai leago juoga mii dihtomielalaččat čihkkojuvvo 
bolesa dutkamii? Artihkal čilgemeahttun dáhpáhusa birra 
Joatkkas lea máŋgasa mieldduhan ja dat lei jagi okta eanemus 
lohkkojuvvon artihkkaliin nrk.no:s. 

Fearán lea mo hirbmat vahágat leat čuohcan dan nuppi 
bearraša eallimii ja dáistaleapmi dáhkádusfitnodagaiguin 
buhtadusa hárrái.

Mii aittosaččat geavai dalle go Leif 
Arvid Erntsen vahágahttui agibeaivái 
muohtaskohterlihkohisvuođas?  
Govva: NRK.

Olles Norga vuojada

Duollet dálle váldit badjelasamet bargguid mat orrot masá juo 
veadjemeahttumat. Okta dain lei Hele Norge svømmer ovttasbar-
goprošeakta gaskal Norges svømmeforbund, Redningsselskapet 
ja NRK. 

Prošeavtta duogážin ledje logut mat čájehedje ahte Norggas 
devdet vuollel bealli 10-jahkásaččain oahppoplána vuoja-
dangálggaid gáibádusa. Prošeavtta bokte ožžo 2021 geasi eanet 
go 10 000 máná nuvttá vuojadanhárjehallama. 

Geassemánus ledje TV:s miehtá riikka guokte stuorra dáhpá-
hus-sáddaga ja máilmmiolahusgeahččaleapmi oktanaga 
govdumis. Sáddagiin leimmet 85 sajis riikkas ja duođašteimmet 
dorvvolaš čáhceilu vuojadanlihtu ja gádjunsearvvi olis. 

Sámi identitehta 

NRK:s lea erenoamáš ovddasvástádus dáro- ja sámegillii, kultu-
vrii ja identitehtii. Dát galget earret eará nannejuvvot beaivválaš 
sisdoallofálaldagain álbmoga sámi oassái sámegillii. 

Vai dán deavddášii, de fertejit NRK:s leat ábas journalisttat 
guđet ráhkadit sisdoalu mii duođaid deaivá sápmelaččaid. 
Oppalaččat leat hui moadde sámegielat journalistta ja moattis 
guđet gazzet journalistaoahppu. Lea erenoamáš váttis bestet 
journalisttaid guđet máhttet daid eanemus áitojuvvon sáme-
gielaid, julev- ja máttasámegiela. Danne ferte NRK ieš movttii-
dahttit ja oahpahit boahttevaš journalisttaid. 

Danne ráhkaduvvui sierra sámegiel taleantaprográmma 
jagis 2021, mas julev- ja máttasámegiela gelbbolašvuohta 
deattuhuvvui. Prográmma bistá ovtta skuvlajagi ja čieža 
nuora ohppet ráhkadit sisdoalu nehttii, rádioi/jitnii, videoi/
TV:i ja sosiála mediaide, erenoamážit nuorat ulbmiljoav-
kkuide. Álgománuin lea taleanttain álggahanoahpahus 
Kárášjogas NRK Sápmi váldokantuvrras, dasto lea sis 
hárjehallan NRK-redakšuvnnain Oslos, Troanddimis, Budejjus 
dahje Romssas.

Dássážii lea taleantaprográmmas oahpahuvvon 12 nuorra 
sámegielhálli journalistta. Álgojoavkkus njealjis viđa taleanttain 
barget NRK Sápmis, ja dán jagáš joavkku čieža taleanttain 
háliidit máŋggas joatkit NRK:s. 

Áitojuvvon gielaid nannema lávkin, de Ođđasat čakčamánus 
vuosttaš geardde historjjás sáddejuvvo julevsámegillii. Olbmuin 
leat leamaš buorit máhcaheamit dasa. 

Sámediggeválggat čakčamánus lei maiddái dehálaš doaibma 
mii bures váldojuvvui vuostá. Agnete jienáda lea Agnete Saba 
birra guhte gielas fas oahppá ja nanne sámi identitehtas. Ráidu 
bálkkašuvvui Muitinveara-bálkkašumiin hutkama ovddas. Jury 
vuođuštusas čállui earret eará ahte ráidu čuohcá nuorragearddi, 
govdadit ja lahka ja rámiduvvo erenoamážit mo dat nuoraid 
árvidahtta politihka birra. 

Ođđadárogiella

Nuppi geardde historjjás de devdojuvvui ođđadárogielgáibádus 
NRK beales. Oktiibuot lei 25,4 proseantta min TV, rádio ja 
neahtta sisdoallu ođđadárogillii. Gáibádus lea 25 proseantta. 
NRK2 TV-kanála lea bajimuččas ođđadárogieloasis 32,2 prose-
anttain. Dasto čuovvu NRK3, NRK Super ja Norgga stuorámus 
rádiokanála NRK P1, mat buot leat badjel 25 proseantta. 

Sáddehathoavda Thor Gjermund Eriksen oaččui Noregs Mållagas 
Målblomena. – Gokko earát leat mannan geahččalusa sisa čiehkat 
ođđadárogiela mihttomeari birra, de lea Thor Gjermund Eriksen 
bidjan dán giela mihttomeari báhpáris bajimužžii, dajai Noregs 
Mållag jođiheaddji, Peder Lofsnes Hauge. Govva: Kristianne Marøy.  

Hege Duckert, Øyvind Werner 
Øfsti ja Erik Skarrud, teaksta. 
Ole André Hansen ja Marianne 
Wee, rehketdoallu. 
Monica M, Walter, 
prošeaktajođiheaddji. 
Hilde Jørgenvåg ja Marianne 
Aas Engebakken, profiila. 

Davvisámegillii: Intraport as, 
Brita E. Kåven    

Hábmen: ANTI

NRK bálvát

